
 

 

 

 

 

 

 

 

 

 

 

 

 

 

 

 

 

 

 

 

“Bank Respublika” ASC-də  

Müşahidə Şurasının 22 İyul 2025-ci il tarixli 45 saylı iclasında  

təsdiq edilmiş  

“Antikorrupsiya Siyasəti”nin  

Qısa məzmunu 
 



1. Ümumi müddəalar 

Bank Respublika-nın “Antikorrupsiya Siyasəti” korrupsiyaya qarşı mübarizədə bankın 

strateji yanaşmalarını, prinsiplərini və təşkilati məsuliyyət bölgüsünü müəyyən edir. 

Siyasət, “Korrupsiyaya qarşı mübarizə haqqında” Azərbaycan Respublikası Qanununa, 

Bankın Komplayens və Etik Davranış Siyasətlərinə, həmçinin korporativ idarəetmə və 

şəffaflıq prinsiplərinə əsaslanır. 

Bu sənəd Bankın bütün əməkdaşları üçün məcburidir və tərəfdaşlara da aid edilir. 

Korrupsiyaya qarşı sıfır dözümlülük yanaşması, hüquqi riayətkarlıq və etik davranış bu 

siyasətin əsas dayaq sütunlarıdır. 

 

2. Əsas anlayışlar 

Siyasətdə əsas anlayışlar geniş şəkildə təqdim olunur: korrupsiya və rüşvət anlayışları, 

korrupsiya riski və onun idarəedilməsi, vəzifə səlahiyyətlərindən sui-istifadə, şəxsi 

maraqlar və maraqlar münaqişəsi, siyasi nüfuzlu şəxslər və onların yaxın çevrələri. 

Korrupsiya – vəzifəli şəxsin, yaxud bank əməkdaşının öz statusundan, 

səlahiyyətlərindən və vəzifə imkanlarından istifadə edərək maddi və ya qeyri-maddi 

üstünlüklər (pul, hədiyyə, güzəşt, xidmət və s.) əldə etməsi və ya bu məqsədlə təklif və 

ya vədə razılıq verməsi, eləcə də bu cür üstünlüklərin digər şəxslər tərəfindən təklif və ya 

təqdim edilməsi. 

Rüşvət – hər hansı bir bank əməkdaşına və ya vəzifəli şəxsə işgüzar və ya vəzifə 

fəaliyyətinə təsir göstərmək məqsədi ilə təqdim edilən pul, hədiyyə, xidmət və digər maddi 

və ya qeyri-maddi dəyərlər. Rüşvət korrupsiyanın ən geniş yayılmış forması hesab olunur. 

Komplayens riski – bankın fəaliyyətində normativ aktlara, etik davranışa və daxili 

sənədlərə riayət edilmədiyi hallarda yaranan hüquqi və reputasiya risklərini əhatə edir. 

Komplayens mədəniyyəti isə bank daxilində etik davranışa, şəffaf qərarverməyə və 

hüquqi uyğunluğa əsaslanan təşkilati davranış modelidir. 

 

3. Məqsəd, vəzifələr və prinsiplər 

Siyasətin məqsədi Bank daxilində korrupsiya hallarının qarşısını almaq üçün profilaktik 

və sistemli tədbirlərin görülməsi, sıfır tolerantlıq mədəniyyətinin formalaşdırılması və 

işçilər arasında etik şüurun inkişaf etdirilməsidir. 



Vəzifələrə Bankın bütün əməkdaş və tərəfdaşlarının antikorrupsiya standartları üzrə 

məlumatlandırılması, rüşvət risklərinin azaldılması və hüquqi məsuliyyətlərin 

aydınlaşdırılması daxildir. Prinsiplərə isə qanunvericiliyə riayət, rəhbərliyin şəxsi 

nümunəsi, əməkdaşların prosesə cəlbi, şəffaflıq, məsuliyyətlilik və davamlı nəzarət 

daxildir. 

 

4. Həyata keçirilən tədbirlər 

Siyasətin effektiv tətbiqi məqsədilə Bank Etik Davranış Məcəlləsini əsas çərçivə kimi 

qəbul edir. İşçilərin mütəmadi təlimatlandırılması, rüşvət və korrupsiyaya qarşı 

məlumatlandırma kanallarının yaradılması və maliyyə əməliyyatlarının şəffaf uçotu bu 

istiqamətdə əsas alətlərdir. 

Siyasət Bankın daxili elektron platformalarında yerləşdirilir və əmək müqavilələrinə 

inteqrasiya edilir. Sənədə əməl etməyən şəxslər barəsində qanunvericiliyə uyğun intizam 

tədbirləri nəzərdə tutulur. 

 

5. Cavabdeh struktur bölmələr 

Bankda rüşvət və korrupsiyaya qarşı tədbirlərin təşkili və nəzarəti Müşahidə Şurası və 

İdarə Heyətinin ümumi rəhbərliyi altında həyata keçirilir. Bu orqanlar Bank daxilində 

antikorrupsiya mədəniyyətinin təşviqinə, şəffaflığın artırılmasına və etik prinsiplərə riayət 

olunmasına xüsusi diqqət yetirirlər. 

Siyasətin tələblərinə Bankın bütün struktur bölmələri və əməkdaşları tərəfindən riayət 

edilməli, potensial korrupsiya riskləri vaxtında müəyyən olunmalı və aidiyyəti üzrə 

bildirilməlidir. 

Rüşvət və korrupsiya hallarının qarşısının alınması və idarə olunması məqsədilə Bankda 

vahid yanaşma tətbiq olunur və müvafiq nəzarət prosedurları çərçivəsində əməkdaşların 

maarifləndirilməsi, risklərin qiymətləndirilməsi və davranış standartlarına nəzarət təmin 

edilir. 

6. Fəaliyyətin ən riskli istiqamətləri üzrə qərarlar 

Bank Respublika korrupsiyaya qarşı mübarizədə riskli sahələr üzrə xüsusi nəzarət 

tədbirləri tətbiq edir. Bank, rəsmi şəxslərlə, siyasi nüfuzlu şəxslərlə və onların yaxın 

çevrəsi ilə münasibətlərdə maddi və ya qeyri-maddi üstünlüklərin təqdim edilməsini, bu 

şəxslərin xeyrinə hər hansı faydanın verilməsini qadağan edir. Bank kommersiya 



üstünlüyü əldə etmək məqsədilə qeyri-etik və qeyri-qanuni davranışlara yol verilən hallar 

qarşısında sıfır tolerantlıq nümayiş etdirir. 

Bank qarşı tərəflərlə əlaqələrdə onların etibarlılığı və reputasiyasını qiymətləndirir, habelə 

agent, vasitəçi və məsləhətçilərin fəaliyyətində korrupsiya riski yaranmaması üçün 

müvafiq nəzarət həyata keçirir. Hədiyyələr, qonaqpərvərlik və təmsilçilik xərcləri yalnız 

şəffaf, məqbul və etik çərçivədə qəbul olunur; bu əməliyyatların Bankın nüfuzuna zərər 

vurması və ya qərar qəbuletməyə təsiri yolverilməz hesab edilir. 

Sosial və sponsor fəaliyyətlər yalnız şəffaflıq və sosial məsuliyyət prinsiplərinə uyğun 

həyata keçirilir. Siyasi partiyaların və şəxsi maraqları olan təşkilatların maliyyələşdirilməsi 

Bank tərəfindən qadağandır. 

İşçilərlə bağlı seçim, təyinat və təşviqat prosesi şəffaflıq və ədalətlilik prinsiplərinə 

əsaslanır. Yeni qəbul edilən əməkdaşlar korrupsiya fəaliyyəti ilə bağlı keçmişləri 

baxımından yoxlanılır. İşçilərə siyasət üzrə müntəzəm təlimlər keçirilir və ehtiyac 

yarandıqda Risklərin İdarə Edilməsi Departamentindən məsləhət almaq imkanları təqdim 

olunur. Korrupsiya faktı barədə məlumat verən əməkdaşların hüquqları Bank tərəfindən 

qorunur. 

 

7. Bank əməliyyatlarında korrupsiyaya qarşı tədbirlər və nəzarət 

Bank, korrupsiyaya qarşı qanunvericiliyin tələblərinə uyğun olaraq, daxili nəzarət və 
monitorinq sistemləri vasitəsilə əməliyyatlarda şəffaflığı və düzgünlüyü təmin edir. 

Müştəri əməliyyatları və daxili proseslər üzrə aparılan nəzarət çərçivəsində şübhəli və 
qeyri-adi hallar mütəmadi olaraq qiymətləndirilir, risk göstəriciləri izlənilir və zəruri hallarda 
aidiyyəti strukturlar tərəfindən araşdırılır. 

Bank əməliyyatlarında aşkar edilə biləcək korrupsiya risklərinə qarşı qabaqlayıcı tədbirlər 
görülür və bu risklərin aradan qaldırılması məqsədilə müvafiq prosedurlar tətbiq olunur. 

Əməkdaşlar korrupsiya riskləri ilə bağlı əməliyyatlar barədə məlumatlı olmalı, şübhəli 
halları dərhal aidiyyəti üzrə bildirməli və qanunvericiliyin tələblərinə tam riayət etməlidirlər. 

Təchizatçılarla əməkdaşlıq prosesində rüşvət və korrupsiya risklərinin qarşısının alınması 
üçün Bank bu tərəfdaşların fəaliyyətini əvvəlcədən qiymətləndirir, zəruri hallarda uyğun 
sənədləri tələb edir və yoxlayır. 

Bank yalnız dürüstlük, şəffaflıq və etik standartlara cavab verən təchizatçılarla 
əməkdaşlığa üstünlük verir və bu əməkdaşlıq zamanı korrupsiya risklərinə qarşı nəzarət 
tədbirlərini tətbiq edir. 



8. Daxili nəzarət və monitorinq 

Bankda korrupsiyaya qarşı fəaliyyətin effektivliyini təmin etmək məqsədilə həm daxili, 

həm də kənar nəzarət mexanizmləri tətbiq edilir. Daxili audit Bankın müvafiq struktur 

bölməsi tərəfindən həyata keçirilir və əsas diqqət rüşvət, maraqlar münaqişəsi və 

səlahiyyətlərin sui-istifadəsinə yönəlir. 

Kənar audit isə müstəqil və lisenziyalı auditor təşkilatları tərəfindən aparılır. Bu auditlər 

Bankın maliyyə hesabatlarının şəffaflığını və qanunvericiliyə uyğunluğunu təsdiqləmək 

məqsədi daşıyır. Hər iki audit forması Bankın daxili qaydaları, antikorrupsiya prinsipləri 

və qanuni tələblərə uyğunluğunu qiymətləndirir. 

Audit nəticələrinə əsasən müəyyən olunan risklər və pozuntular barədə Bank rəhbərliyinə 

hesabat verilir və müvafiq tədbirlər görülür. 

 

9. Rüşvət və korrupsiya risklərinin qiymətləndirilməsi 

Bankda korrupsiya risklərinin vaxtında aşkarlanması və effektiv idarə olunması məqsədilə 

davamlı qiymətləndirmə prosesi həyata keçirilir. Bu proses Bankın fəaliyyət istiqamətləri 

üzrə riskli sahələrin müəyyən olunmasına, mövcud nəzarət mexanizmlərinin 

səmərəliliyinin dəyərləndirilməsinə və ehtiyac yarandıqda yeni nəzarət tədbirlərinin 

tətbiqinə əsaslanır. 

Korrupsiya risklərinin qiymətləndirilməsi zamanı müvafiq struktur bölmələr tərəfindən 

hüquqi, reputasiya və etik risklər nəzərə alınır, əldə olunan nəticələr əsasında Bank 

rəhbərliyinə hesabat təqdim edilir. Bu qiymətləndirmə Bankın ümumi risk idarəetmə 

çərçivəsinə inteqrasiya olunaraq, daxili nəzarət sisteminin gücləndirilməsinə xidmət edir. 

Bank korrupsiya risklərinin qiymətləndirilməsində beynəlxalq təcrübəyə uyğun 

yanaşmaları tətbiq edir və bu qiymətləndirmələrin nəticələrinə əsasən siyasət və 

prosedurlarda zəruri dəyişikliklər həyata keçirir. 

 

10. Korrupsiya faktlarının qəbul edilməsi və yoxlanılması (Whistleblowing) 

Bank, korrupsiya hüquqpozmaları ilə bağlı məlumatların etibarlı və təhlükəsiz şəkildə 

qəbul edilməsi üçün məxfi məlumatvermə (whistleblowing) kanallarını təmin edir. Bu 

kanallar vasitəsilə işçilər, tərəfdaşlar və digər şəxslər ehtimal edilən korrupsiya halları 

barədə anonim və ya açıq şəkildə Banka məlumat ötürə bilərlər. 



Məlumatların araşdırılması zamanı obyektivlik və məxfiliyin qorunması əsas prinsiplərdən 

sayılır. Məlumat daxil olduqdan sonra ilkin qiymətləndirmə aparılır və ehtiyac olduqda 

araşdırma başlanılır. Nəticələrə əsasən hüquqi və intizam xarakterli tədbirlər görülə bilər. 

Bank, korrupsiya faktlarını vicdanla bildirən şəxslərə qarşı hər hansı təzyiq və ya mənfi 

münasibətə yol verilməməsini təmin edir. Bu şəxslərin müdafiəsi və konfidensiallığı xüsusi 

diqqət mərkəzində saxlanılır. 

 

11. Maraqlar münaqişəsinin idarə olunması 

Bank maraqlar münaqişəsinin idarə edilməsi məqsədilə qabaqlayıcı və nəzarət tədbirləri 

tətbiq edir. İşçilərin şəxsi maraqlarının Bankın qərar qəbuletmə proseslərinə təsir 

etməsinin qarşısını almaq üçün riskli halların vaxtında aşkar olunması təmin edilir. 

Müvafiq siyasətlər çərçivəsində işçilər və onların yaxın qohumlarının Bankla işgüzar 

münasibətləri və imkanlardan sui-istifadə halları nəzarətdə saxlanılır. Hər bir münaqişə 

riski müstəqil şəkildə araşdırılır və ehtiyac olduqda tədbirlər həyata keçirilir. 

 

12. Yekun müddəalar 

Antikorrupsiya Siyasəti Bankın Müşahidə Şurası tərəfindən təsdiqlənir və qüvvəyə mindiyi 

tarixdən etibarən hüquqi qüvvə qazanır. Siyasət ildə ən azı bir dəfə nəzərdən keçirilir və 

dəyişiklik zərurəti yarandıqda aidiyyəti struktur bölmələrin təklifi ilə yenilənərək Müşahidə 

Şurasına təqdim edilir. 

Əgər Siyasətin hər hansı bəndi qanunvericiliklə ziddiyyət təşkil edərsə, həmin bənd yalnız 

qanunvericiliyə uyğun hissələrdə qüvvədə saxlanılır. Siyasətə Bankın bütün əməkdaşları 

riayət etməli və tələblərə əməl etmədikdə məsuliyyət daşımalıdırlar. 

 


